Kneipe

Ihr Leit de Wirtschaft in Deitschland geht’s schlecht

Un ah die Wertschafte in Miese lewe mehr schlecht als recht.

Tortzdem packt so e paar Unverbesserliche jedes Johr de Mut

Un eröffne e Kneip in unserem Dorf, das is eigentlich gut

Denn wenn die Leit es nett immer wirrer versuche däte

Das wes ich un du un Tante Käthe

Dann wer schon längst ke Wettbewerb mehr do

Unn de Eddi in Buchholz wär richtisch froh

Dann kennt er nämlich fer es Bier verlange was er wollt

5 Euro, e bische Silber un vielleicht sogar Gold.

Trotzdem muß ich e Mißstand in ener unsrer Kneipe anspreche

Kürzlich war ich im Unnerdorf in ‘nem Lokal und mußt fast breche.

Das kam nett wie ihr vielleicht denke

Vom iwwermäßige Konsum alkoholischer Getränke.

Nee, ich hann enfach nur die verschimmelt Wand vor’m Klo gesiehn

Unn ich dun werklich nett liehn

Das sieht ziemlich eklisch aus

Was do an Kulture aus de Wand wächst raus.

Mein lieber Dartverein ein kleiner Hinweis

Falls ner gewinne beim nächste Tunier e Preis

Dun denne mo in die Sanierung vun eire stille Örtlichkeiten im Unnergeschoß stecke

Ich mehn, ich will jo nett es Bier vum Bodde lecke

Awwer e bische scheener kennts uff eierm Klo sinn

Dann geht ma a wirrer gern zu eich hin.

Awwer die Straußbuwe dun jo nett nur maule

Mir wolle unsere Werte nett die Gäst verkraule.

Neberm Nutzkauf hat die Pilsstub nei uffgemacht

Eigentlich e gemietliche Kneip, wer hät das gedacht.

Dort kann mer sich bei Dart, Hackersche oder Billard messe

Unn debei die Zeit vergesse.

Im Sportheim is e neier Wert

Er heßt Stefan un nett Gerd.

Bei dem griet mer ah was Gutes zum kaue

Ich kann nur jedem empfehle, dort mo vorbei zu schaue.

Es Brotpännje macht bald dicht

Un das war a schunn fascht die Geschicht

Iwwer die Kneipe in unserm Dorf

Wo stelleweis meh Schimmel is wie im Bruch noch Torf.

Die Musik spielt jetzt fer alle Kneipegänger: „Bier her oder ich fall um“

Schimmel in de Kneip is ganz schen dumm!!!

